
Дарснан кIул:  ЮСУФ БАЗУТАЕВ  «Вардин девлет» 

                                    (1948-1993) 

Юсуф Минатуллаевич Базутаев 1948-пи йисан Табасаран райондин 

ТIивак гъулаъ бабкан гъахьну. 1980-пи йисан Москвайиъ айи М.Горькийдин 

ччвурнахъ хъайи литературайин институт ккудубкIну, думу сифте багъри 

гъулан мектебдиъ мялимди гъилихну. Саб вахтналан думу, чан хизанра 

хъади, Мягьячгъалайиз удучIвну гъафну ва садшвнуд йисан Дагъустан 

радиойин табасаран чIалнан передачйирин редакторди, хъасин дагъустан 

писателарин Союздин секретарди, дидин кьяляхъ табасаран чIалниинди 

тазади удубчIвуз хъюгъю бицIидариз вуйи «Ппази» кIуру журналин 

редакторди гъилихну. 

1976-пи йисан Ю. Базутаевдин «Хьадукран мархь» кIуру сабпи китаб 

удубчIвну. Дидхъанмина дугъан дерин фикрарин ва назук гьиссарин 

кунцIариз ухшар вуйи китабар гизаф удучIвну («Уьмрин гьар», 

«Сикинсузвал», «Мюгьюббатдин чIал», «Байвахтнаан сюгьрин жилгъа», 

«ЮкIв либхура», «Уьмрин геренар», «Узу малайик дарза», «Йиз дуст 

гвачIин» ва ж.). «Узу малайик дарза» гъварчнаъ эсерар кьюб чIалниинди – 

оригиналиъ, яна табасаран чIалнииинди, ва таржумайиъ – урус чIалниинди 

тувна. «Йиз дуст гвачIин» кIуру кIул али шиърарин гъварч, урус чIалназ 

илтIибкIну, Москвайиъ «Современник» издательствойиъ чап гъапIну. 

Ю. Базутаевди гьам табасаран прозайин («Вичар», «Жигули», «Гурдай» 

ва гь. ж. эсерар), гьам драматургияйиъ («Гъала») аьхю метлеб айи ирс 

гъибтну. Аьхю бедбахтвали литературайин аьршдиз тикди удучIвури имбу 

писателин тIирхувал кьатI гъапIну. «1993-пи йисан 23-пи февралиъ Юсуф 

Базутаев хабарсузди ихь арайиан гъушну. Гьяйифки, кьисматну ухьуз мялум 

дарди гъузу шаирин кIваъ айи ниятар, хиялар уьмриз хуз мумкинвал 

тувундар, амма диди дугъаз туву жикъи уьмрин геренар чан поэзияйин 

ирснаъ ва инсанарин арайиъ, Жилин зиин ихь халкь илмиди, чIивиди 

гъузди,»- гъибикIну писателикан ихь жара аьхю шаир Шамил Къазиевди. 

 

          Вардин девлет 

Агь, багъри ч1ал, агь баркаван, 

Фици хьидар ув’ин гьяйран! 

Дугъриданра ккебгъур уву 

Сюгьюрчи ва аьяндар ву. 

 

Гьарсаб гафназ сурат а чан, 

Гьарсаб ву гъаш – якьут, мержан… 



Гьяйран шлу акв туври айт1ан, 

Гьарсабдик ка чан шад лишан. 

 

Гъибихъганси марцци гъизил, 

Гьар гафниин шулза рази, 

Са-сабди дисурза гагьаъ – 

Аьламат а гьарсаб гафнаъ. 

 

Ихь абйири гъюбхю хазна, 

Магьа узухьна гъи тувна. 

Кюгьне ва сагъ ч1ал жюр’этлу, 

Вуза ув’инди девлетлу. 

 

Гирами дуст, бабан ч1ал ихь 

Яв, йиз – вардин девлет вуйихь, 

Яв пайра ка, явра ву бахт, 

Гъуз гафариз туври кьимат. 

Суалар: 

-Шаири багъри чIалнахьна вуйи ккунивал фицдар гьиссариинди улупура? 

-Шиърин асас мяна фу ву ва дидиз «Вардин девлет» к1уру ччвур гьаз тувна? 

- Дюн’яйиъ гирами гафар гизаф а, фици фикир ап1урава, гирами гафарикан 

варит1ан гирамидар вуди ДАДА, ВАТАН, БАБАН Ч1АЛ гьаз гьисаб ап1ура? 

- Фици фикир ап1урава, вари халкьдин девлет – бабан ч1ал уьбхбан бадали, 

ухьу гьап1ну ккунду? 

- Шаирин уьмрикан ва яратмиш ап1барикан фу аьгъячвуз? 

Абйирин мисаларин мяна ачухъ ап1инай. 

*Бабан ч1ал ширин мутму ву. 

*Чан дадйиз гьюрмат дарап1рури, жарарин затра гьюрмат дарап1ур. 

*Гъют1рахьмиз чан зазаригъ ккунду. 

 



Юсуф Базутаевдин «Ватан» к1уру литературайин махъв урхай ва дидин 

анализ ап1инай. 

Суалар : 

- Хюрчабан Нюгь Мясум паччагьдин жилариина фици адахънийи? 

- Хюрчабан Нюгь Магьийихъди эвлемиш духьну чаз ккуниси гъахьнушра, дугъан юк1в гьаз 

сикинди дайи? 

- Ватан варидариз багьа вуйиб махъвраъ фицдар мисалариинди улупна? 

- Махъвраъ Нюгьди багъри Ватандихьна, бабахьна вуйи ккунивал улупнайи ц1арар агай ва урхай. 

- Учву Ватандикан гъурху шиърар кудухай. 

- «Жан йиз гюзел Ватан» ччвур али биц1и ихтилат бик1ай.  

 

 


